
Ke kina auni'i kelao afegai kina oiso aisama, amagelofe
miamiaga aga'o Kalilea agogai, Kana taoninai emia. Ke 
Iesu ina elao ega'ina miamiagai. Ke miamia inagome
auga iifa eulaisa Iesu ega imoi isafa fou ega'ina
miamia kelao.



Ke miamia ega'inagai keaguega kai fino efua aisama, 
Iesu ina isa epainia einaka, “Isa ee'iai fino efua,” 
eoma. Kai Iesu ina pinauga au'i epaini'i einaka, 
“Kapa'ina fokapa ageoma auga fokapa,” eoma. 



Iesu pinauga au'i epaini'i einaka, “Oga 
omaiseini'i fei ake'i opapogu'i,” eoma. Ke 
pinauga au'i oga kemaiseini'i fei ake'i
kepapogu'i. Egae kai epaini'i einaka, “Pau 
afa amoakoaua amolaoaina miamia e'ima
lopiaga amopenia,” eoma. Ke pinauga au'i

Iesu eifania koa kekapaisa.



Ke miamia e'ima lopiaga fei fino emia auga einu
opogaina. Fei keakoaua au'i mo fino ega'ina kapai emai
auga kelogo kai, miamia
lopiaga fino ega'ina kapai
emai auga aelogo. Ega puo
fei fino emia auga einu
opogaina aisama, amage
mamaga auga eifaga
ega elao.



Ke epainia einaka, “Papiau ma'oai fino iinuga felo auga
kepapealai kakaua elao la'afou au'i keinu. Ke fino
ma'o keinu afegai kai, 
fino iinuga aefelo
alogaina auga muniai
kai keafilaisa papiau
keinu. Kai oi auga
fino felo ipauma
auga lo'oamenia
emai fuagai kai 
loafilaisa,” eoma. 



I'ina auga Iesu mirakulo ekapa kakaua auga, ke
ega'ina mirakulo auga, Kalilea agogai
Kana taoninai emia. Ega koa
ekapaisa, isa ega isapu ke
ega eaea akaiki'a auga
epafokia, ke ega imoi
isa kepako'ania. 



Ega'ina afegai Iesu ke ega imoi fou
kelao Peto ega e'ai ekoko. Egae Peto
gafa papiega auama isafa eafiia
petiai eka eisa.



Ke Iesu papie ima eafi opogaina aisama, auama
isafaga isa epua'afuga. Ke e'uegekae fo'ama
egakunia epenii'i keaniia. 



Ega'ina gapigapinai kina eake epa'umina aisama, 
papiau isafa au'i ma'oai, ke tiapolo alo'iai keagu au'i
Iesu eega kemaiseini'i.
Ke ega'ina taonina
papiau'i ma'oai kemai
pa'afi akegai kela'afou.



Ke Iesu, isafa i'oi'i i'oi'i keafii'i au'i ma'o epafelo'i. 
Ke tiapolo papiau alo'iai keagu au'i isafa epapealai'i. 
Kai tiapolo isa kaisau auga kelogo puo, ake'i eafunia
fakenini'ani eoma. 



Ke papiau Iesu faagagai isapu epealai isafa papiau'i
epafelo'i auga keisa puo, ma'oai kelao faaga kegaafi
opogaina keoma. 



Ega'ina alogai au au'i pani melo auga aga'o kepuaisa
kai, papiau isa'i fou au ega'ina Iesu eega kemaiseina.



Kai la'afou papiau'i kai'iai isa Iesu
eega fekelaoaina auga aekaini'i
keisa aisama, au ega'ina
kepuaisa ke'agaukae kelao
e'a ofaofagai Iesu eagu
kania laagai
kepakaala. 



Ke ine aga'o keapi kanina aisama, 
ega'ina inegai melo auga mai'ilega
mo kepake elao.



Ke Iesu ega'ina au'i e'i pako'a eisa
aisama, melo auga epainia
einaka, “Gau, oi emu 
laomai apala'i
la'agegeaini'i,” eoma. 
“Lau lapainio, oi 
lofelo efua, mo'ue
emu ile moafia, emu 
e'a molao,” eoma.



Iesu ega'ina eifania afegai, gaagai eaguka ke ega imoi
isafa gaagai keaguka. Ke kelao
alogai, fiakoa mo lanina akaiki'a
ipauma emai ega'ina a'uga mo
epea oma. Ega puo goiso
emai gaaga laagai e'afo
pagainia. Kai ega'ina
alogai Iesu eka efeu.



Ke Iesu isa epaini'i einaka, “Oi pako'a e'ele ipauma
aumi. Kapa puo oi ega omani'i oma?” eoma. Egae kai 
e'uegekae ameku a'u fou efinai'i, ke kapa ma'oai
ke'olo. Au ma'oai ega'ina gaagagai keaguka au'i ega
koa emia keisa aisama, kekauai
alogaina keopofua ke kepa'ani
keinaka, “I'ina au 
kapa? Isa ameku, a'u
mo ganinagai aina
keafia,” keoma. 



40 60

Gome Deo agofa'a papiau'i ani'i eani
alogaina kainai, Gauga ega mo aga'omo

auga eulaisa emai i'ina agofa'a
papiau'i ee'iai, ega koa kaisau

mo isa akepako'ania au'i
fakemae umamo kai, 
agu pagai maunina

fekeafia
eoma.



Roma 3:23
Gome papiau ma'oai laomai apala'i kekapai'i, Deo ega agu
afugai ega eaea, ke ega isapu akaiki'a afugai afakekoko.

Roma 6:23
Gome laomai apala afa auga mae umamo. Kai i'a a'a Lopia

Iesu Kristo faagagai Deo ega pipeni auga agu pagai
maunina.

Hibru 9:27
Iesu emae aga'oniamo koa i'opoga, i'a papiau aumauni

isafa Deo ega logoai mae aga'omo agapamia. Ke ega'ina
afegai laomai felo o apala afa Deo agepeni'a auga agaisa.



Efesus 2:8,9
Gome Deo ega gafegafe akaiki'a kainai, oi Iesu

opako'ania aisama, kaniami eagamauga. Kai Deo oi 
kaniami eagamauga auga, oi emi pinauga faugai
aekapaisa kai, ega pipeni epeniimi, ega koa kai 

aga'o faeaina'au eoma.

Roma 10:9,10
Pako'a iifaga ega'ina auga oi akemiai Iesu Kristo Lopia

auga agoifafoua, ke alomi ko'agai Deo isa maeai
epamaunimue auga agopako'ania aisama, Deo oi kaniami
ageagamauga. Gome oi alomi ko'agai Iesu agopako'ania
aisama, Deo maagai alo opai aumi agomia. Ke oi akemiai

Iesu Kristo Lopia auga agoifafoua aisama, 
Deo oi kaniami ageagamauga.



Ioane 3:16,17 “Gome Deo agofa'a papiau'i ani'i eani
alogaina kainai, Gauga ega mo aga'omo auga eulaisa emai

i'ina agofa'a papiau'i ee'iai, ega koa kaisau mo isa 
akepako'ania au'i fakemae umamo kai, agu pagai maunina

fekeafia eoma. Gome Deo, Isa Gauga i'ina agofa'a
papiau'i e'i laomai apala'i afa fepeni'i puo aeulaisa aemai

kai, Isa Gauga faagagai agofa'a papiau'i kania'i
feagamauga eoma puo eulaisa emai.”

1 Ioane 5:11-13 Deo i'a agu pagai maunina epenii'a. Ke 
agu pagai maunina ega'ina auga Iesu Kristo eegai ekae. 
I'ina iifaga auga Deo eifa ko'ania. Ke kaisau Deo Gauga
epako'ania auga agu pagai maunina eafia. Ke kaisau Deo 

Gauga aepako'ania auga, agu pagai maunina aeafia. Lau oi 
Deo Gauga aka opako'ania aumi eemiai i'ina malelega

laulaisa. Ega koa oi agu pagai maunina
oafiia auga fologo laoma.

